
Қазіргі уақытта адам қызметінің барлық салаларында қандайда бір 

шамалардың ең тиімді немесе ең тиімсіз мәндерін есептеу қажет болатын 

мәселелер көптеп туындайды. Осыған байланысты, техникалық, 

экономикалық, инженерлік, биологиялық және басқа қолданбалы 

салалардағы глобалдық оптималдау мәселелерін шешу қажеттілігі 

жоғары. Соңғы кезде глобалдық оптималдау маңызды рөл атқарадытын 

машиналық оқыту және жасанды интеллект салалары қарқынды дамып 

келеді. Мұнда қарастырылатын модельдердің ең жақсы параметрлерді 

қаншалықты жылдам және тиімді табатынын анықтау үшін қателіктер 

функциясын минимумдау қажет. Нейрондық желілерді оқытудың сапасы 

мен жылдамдығына әсер ететін кең тараған оптималдау әдістері бар. 

Жасанды интеллект және машиналық оқыту саласындағы белгілі 

оптималдау әдістері: градиентпен түсу әдісі және оның вариациялары. 

Бірақ бұл әдістерде локалды минимумдарды табу және әдістің баяу 

жинақталуы сияқты мәселелер туындайды. 

Жалпы, мақсаттық функцияның глобалдық минимумын табу күрделі 

мәселе және оны шешудің әмбебап әдістері жоқ. Аналитикалық әдістер 

көпэкстремалды функциялар үшін қолданылмайды және, әдетте, өте 

күрделі және кепілдендірілмеген нәтижелерге әкеледі. Сондықтан 

глобалдық оптималдау мәселесі толық зерттелмеген деп саналады және 

оны шешу конструктивті әдістерді қажет етеді. 

Ұсынылған жоба жетекшісі арнайы көмекші функцияға негізделген 

жаңа әдіс ұсынып, оны қолдану бойынша диссертация қорғады. 

Құрылған әдіс көпмодальды және көпайнымалылы функцияларды 

оптималдау үшін өте қолайлы. Сондай-ақ, әдіс алгоритмінің 

қарапайымдылығын және глобалдық минимумға жинақталатындығын 

атап өткен жөн, ал машиналық оқытудағы ең көп таралған әдіс градиент 

әдісі локалды минимумға жинақталады. Жаңа әдісті құру барысында 

алынған барлық теориялық нәтижелер қатаң дәлелденіп, әртүрлі 

рейтингтік ғылыми журналдарда [1-11] жарияланды және есептеу 

эксперименттері орындалды, қажетті минимум мен оны қабылдайтын 

нүктенің координаталары үшін жоғары дәлдік алынды. 

Бұл жоба көпайнымалылы мақсаттық функцияны түрлендіру арқылы 

бір айнымалылы көмекші функция негізінде құрылған глобалдық 

оптималдау әдісін зерттеудің жалғасы болып табылады. Жоба аясында 

жаңа функцияның маңызды қасиеттері толық зерттеліп, әдістің сандық 

бағдарламалары әзірленетін болады. 

Жобаның мақсаты – арнаулы түрдегі көмекші функцияға негізделген 

глобалдық оптималдау әдісін әртүрлі кластардағы функциялар үшін 

терең және жан-жақты зерттеуді жалғастыру, әдісті сандық түрде жүзеге 

асыру және оны әртүрлі өзекті қолданбалы есептерді шешуге қолдану. 

Жобада құрылған әдісті машиналық оқытуда және/немесе жасанды 

интеллект оқытуда қолдану, сондай-ақ, жеке тапсырмалар үшін әдістің 

сандық бағдарламаларын құру жоспарланып отыр. Оның үстіне, жасанды 



интеллект сияқты заманауи өзекті мәселені зерттеудің – Қазақстан 

Республикасының ғылыми-техникалық дамуы үшін практикалық маңызы 

үлкен. 

Мақсаты 

 

Жобаның мақсаты – арнаулы көмекші функцияға негізделіп 

құрылған глобалдық оптималдаудың жаңа әдісін әртүрлі кластардағы 

функциялар үшін терең және жан-жақты зерттеуді жалғастыру, әдісті 

сандық түрде жүзеге асыру және оны әртүрлі өзекті қолданбалы 

есептерді шешу үшін қолдану. 

